
Монгол Улсын Их Хурлын 2021 оны хаврын ээлжит чуулганы
Төсвийн байнгын хорооны

7 дугаар сарын 01-ний өдөр /Пүрэв гараг/-ийн 
хуралдааны товч тэмдэглэл

Төсвийн байнгын хорооны дарга Ч.Хүрэлбаатар ирц, хэлэлцэх асуудлын дарааллыг танилцуулж, хуралдааныг даргалав.

Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу өндөржүүлсэн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Төсвийн байнгын хорооны дарга Ч.Хүрэлбаатар, Улсын Их Хурлын гишүүн Г.Амартүвшин, Г.Тэмүүлэн нар “Жанжин Д.Сүхбаатар” танхимаас, бусад гишүүд MyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов.
Хуралдаанд ирвэл зохих 19 гишүүнээс 10 гишүүн цахим хуралдааны программын ирцэд бүртгүүлж, 52.6 хувийн ирцтэйгээр хуралдаан 13 цаг 14 минутад Төрийн ордны “Жанжин Д.Сүхбаатар” танхимд эхлэв.

Чөлөөтэй: Ш.Раднаасэд, Д.Тогтохсүрэн.

Нэг.Төсвийн тогтвортой байдлын тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2021.06.29-ний өдөр өргөн мэдүүлсэн, хэлэлцэх эсэх/
Хэлэлцэж буй асуудалтай холбогдуулан Сангийн дэд сайд С.Мөнгөнчимэг, Сангийн яамны Төрийн нарийн бичгийн дарга С.Наранцогт, мөн яамны Төсвийн бодлого, төлөвлөлтийн газрын дарга Ж.Ганбат, Төсвийн хөрөнгө оруулалтын газрын дарга Г.Түвдэндорж, мөн газрын мэргэжилтэн Ж.Дэлгэржаргал, Эдийн засгийн бодлогын газрын дарга Г.Батхүрэл, Санхүүгийн бодлогын газрын дарга Н.Мандуул, Хөгжлийн санхүүжилтийн газрын дарга И.Батхүү, мөн газрын мэргэжилтэн Н.Сансармаа, Нэгдсэн төсвийн төлөвлөлтийн хэлтсийн дарга Г.Золбоо, Төсвийн зарлагын хэлтсийн дарга М.Санжаадорж, мөн хэлтсийн шинжээч С.Тулга, Төсвийн орлогын хэлтсийн дарга Б.Тэлмүүн, Өрийн удирдлагын хэлтсийн дарга Б.Сүх-Очир, мөн хэлтсийн мэргэжилтэн Л.Гантогтох, Санхүүгийн бодлогын хэлтсийн дарга Ж.Ганбаяр, Төсвийн нэгтгэлийн хэлтсийн мэргэжилтэн Б.Мэндбаяр, “Эрдэнэт үйлдвэр” ТӨҮГ-ын Улаанбаатар хот дахь төлөөлөгчийн газрын орлогч дарга Г.Тамир, “Эрдэнэс Тавантолгой” ХК-ийн Тайлан бүртгэлийн хэлтсийн дарга Т.Золжаргал нар “Жанжин Д.Сүхбаатар” танхимаас оролцов.

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, Зөвлөхүүдийн албаны зөвлөх Ё.Энхсайхан, Байнгын хорооны асуудал хариуцсан хэлтсийн Төсвийн байнгын хороо хариуцсан референт Г.Нарантуяа нар байлцав.  
          Төслийн үзэл баримтлалын талаар илтгэлийг Улсын Их Хурлын гишүүн, Хууль зүй, дотоод хэргийн сайд Х.Нямбаатар “Жанжин Д.Сүхбаатар” танхимаас танилцуулав. 
Төслийн үзэл баримтлалын талаар Улсын Их Хурлын гишүүн Г.Тэмүүлэн, Ж.Батжаргал нарын тавьсан асуултад Сангийн яамны Төрийн нарийн бичгийн дарга С.Наранцогт, мөн яамны Өрийн удирдлагын хэлтсийн дарга Б.Сүх-Очир нар “Жанжин Д.Сүхбаатар” танхимаас хариулж, тайлбар хийв.

Улсын Их Хурлын гишүүн Г.Тэмүүлэн үг хэлэв.  

Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу санал хураалтыг MyParliament программыг ашиглан цахим хэлбэрээр явуулав. 

Ч.Хүрэлбаатар: Төсвийн тогтвортой байдлын тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн үзэл баримтлалыг дэмжиж, чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 


Зөвшөөрсөн: 
  8


Татгалзсан:    
  5

Бүгд:


13
61.5 хувийн саналаар дэмжигдлээ.

           Байнгын хорооноос гарах санал, дүгнэлтийг Улсын Их Хурлын гишүүн Г.Тэмүүлэн Улсын Их Хурлын чуулганы нэгдсэн хуралдаанд танилцуулахаар тогтов. 


Уг асуудлыг 13 цаг 52 минутад хэлэлцэж дуусав.

Хоёр.Монгол Улсын нэгдсэн төсвийн 2021 оны төсвийн хүрээний мэдэгдэл, 2022-2023 оны төсвийн төсөөллийн тухай хуульд өөрчлөлт оруулах тухай хуулийн төсөл /Засгийн газар 2021.06.29-ний өдөр өргөн мэдүүлсэн, хэлэлцэх эсэх/
Хэлэлцэж буй асуудалтай холбогдуулан Сангийн дэд сайд С.Мөнгөнчимэг, Сангийн яамны Төрийн нарийн бичгийн дарга С.Наранцогт, мөн яамны Төсвийн бодлого, төлөвлөлтийн газрын дарга Ж.Ганбат, Төсвийн хөрөнгө оруулалтын газрын дарга Г.Түвдэндорж, мөн газрын мэргэжилтэн Ж.Дэлгэржаргал, Эдийн засгийн бодлогын газрын дарга Г.Батхүрэл, Санхүүгийн бодлогын газрын дарга Н.Мандуул, Хөгжлийн санхүүжилтийн газрын дарга И.Батхүү, мөн газрын мэргэжилтэн Н.Сансармаа, Нэгдсэн төсвийн төлөвлөлтийн хэлтсийн дарга Г.Золбоо, Төсвийн зарлагын хэлтсийн дарга М.Санжаадорж, мөн хэлтсийн шинжээч С.Тулга, Төсвийн орлогын хэлтсийн дарга Б.Тэлмүүн, Өрийн удирдлагын хэлтсийн дарга Б.Сүх-Очир, мөн хэлтсийн мэргэжилтэн Л.Гантогтох, Санхүүгийн бодлогын хэлтсийн дарга Ж.Ганбаяр, Төсвийн нэгтгэлийн хэлтсийн мэргэжилтэн Б.Мэндбаяр, “Эрдэнэт үйлдвэр” ТӨҮГ-ын Улаанбаатар хот дахь төлөөлөгчийн газрын орлогч дарга Г.Тамир, “Эрдэнэс Тавантолгой” ХК-ийн Тайлан бүртгэлийн хэлтсийн дарга Т.Золжаргал нар “Жанжин Д.Сүхбаатар” танхимаас оролцов.

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, Зөвлөхүүдийн албаны зөвлөх Ё.Энхсайхан, Байнгын хорооны асуудал хариуцсан хэлтсийн Төсвийн байнгын хороо хариуцсан референт Г.Нарантуяа нар байлцав. 
          Төслийн үзэл баримтлалын талаар илтгэлийг Уул уурхай, хүнд үйлдвэрийн сайд Г.Ёндон “Жанжин Д.Сүхбаатар” танхимаас танилцуулав. 


Улсын Их Хурлын гишүүн Г.Амартүвшин, Х.Булгантуяа, Ч.Хүрэлбаатар нар үг хэлэв.
Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу санал хураалтыг MyParliament программыг ашиглан цахим хэлбэрээр явуулав. 

Ч.Хүрэлбаатар: Монгол Улсын нэгдсэн төсвийн 2021 оны төсвийн хүрээний мэдэгдэл, 2022-2023 оны төсвийн төсөөллийн тухай хуульд өөрчлөлт оруулах тухай хуулийн төслийн үзэл баримтлалыг дэмжиж, чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 


Зөвшөөрсөн: 
10

Татгалзсан:    
  6

Бүгд:


16
62.5 хувийн саналаар дэмжигдлээ.

           Байнгын хорооноос гарах санал, дүгнэлтийг Улсын Их Хурлын гишүүн Г.Тэмүүлэн Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 55 минут үргэлжилж, 19 гишүүнээс 17 гишүүн хүрэлцэн ирж, 89.5 хувийн ирцтэйгээр 14 цаг 09 минутад өндөрлөв.

Тэмдэглэлтэй танилцсан:

ТӨСВИЙН БАЙНГЫН


ХОРООНЫ ДАРГА                                                             Ч.ХҮРЭЛБААТАР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ


                  Д.УЯНГА
МОНГОЛ УЛСЫН ИХ ХУРЛЫН 2021 ОНЫ ХАВРЫН ЭЭЛЖИТ ЧУУЛГАНЫ
ТӨСВИЙН БАЙНГЫН ХОРООНЫ 

7 ДУГААР САРЫН 01-НИЙ ӨДӨР /ПҮРЭВ ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ч.Хүрэлбаатар: Байнгын хорооны гишүүдийн энэ өдрийн амар амгаланг айлтгая. Ирц бүрдсэн байна. Та бүгдэд ирцийг танилцуулъя. Чимэдийн Хүрэлбаатар, Ганибалын Амартүвшин, Цогт-Очирын Анандбазар, Хавдисламын Баделхан, Жигжидийн Батжаргал, Жамбын Батсуурь, Лхагвын Мөнхбаатар, Салдангийн Одонтуяа, Дамдинсүрэнгийн Өнөрболор, Баттогтохын Чойжилсүрэн гэсэн ирц 10 хүн ирж ирц бүрдсэн байна. 
Ирц бүрдсэн учраас Байнгын хорооны хуралдаан нээснийг мэдэгдье. Одоо Байнгын хорооны хуралдаанаар хэлэлцэх асуудлыг та бүгдэд танилцуулъя. 2 асуудал хэлэлцэнэ. 1 дүгээрт нь Төсвийн тогтвортой байдлын тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төсөл. Засгийн газар 2021 оны 6 дугаар сарын 29-ний өдөр өргөн мэдүүлсэн. Хэлэлцэх эсэх. Монгол Улсын 2021 оны Төсвийн тухай хуульд оруулах тухай хуулийн хамт өргөн мэдүүлсэн. 2.Монгол Улсын нэгдсэн төсвийн 2021 оны төсвийн хүрээний мэдэгдэл, 2022-2023 оны төсвийн төсөөллийн тухай хуульд өөрчлөлт оруулах тухай хуулийн төсөл, Засгийн газар 2021 оны 6 дугаар сарын 29-ний өдөр өргөн мэдүүлсэн, хэлэлцэх эсэх. 2021 оны Төсвийн тухай хуульд оруулах тухай хуулийн хамт өргөн мэдүүлсэн гэсэн ийм хоёр асуудал өнөөдөр хэлэлцэнэ. Хэлэлцэх асуудалдаа оръё. 

1 дүгээр асуудал. Төсвийн тогтвортой байдлын тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг хэлэлцэж эхэлье. 
Ажлын хэсгийг та бүгдэд танилцуулъя. Төсвийн тогтвортой байдлын тухай хуульд өөрчлөлт оруулах тухай хуулийн болон хамт өргөн мэдүүлсэн хуулийн төслийн ажлын хэсэг. Сангийн дэд сайд Мөнгөнчимэг, Төрийн нарийн бичгийн дарга Наранцогт, Төсвийн бодлого, төлөвлөлтийн газрын дарга Ганбат, Эдийн засгийн бодлогын газрын дарга Батхүрэл, Хөрөнгө оруулалтын газрын дарга Түвдэндорж, Хөгжлийн санхүүжилтийн дарга газрын дарга Батхүү, Сангийн яамны Төсвийн бодлого, төлөвлөлтийн газрын Төсвийн нэгтгэлийн хэлтсийн дарга Золбоо, Зарлагын хэлтсийн дарга Санжаадорж, Орлогын хэлтсийн дарга Тэлмүүн, Өрийн удирдлагын хэлтсийн дарга Сүх-Очир, Санхүүгийн бодлогын газрын хэлтсийн дарга Ганбаяр, Төсвийн бусад мэргэжилтнүүд оролцох юм байна. 
Байнгын хорооны хурал бусад хуралдаантай давхцаад ажлын хэсгийн гишүүд ирж амжихгүй байна. Түр хүлээе. Их Хурлын дэгийн тухай хуулиараа Засгийн газраас хийх танилцуулгыг сайд хийх учиртай. Жавхлан сайд байхгүй учраас орны сайд ирж хийх байх. Хууль зүйн сайд Нямбаатар танилцуулна. Нямбаатар сайдыг урьж байна. Карт. Заавал сайд танилцуулах ёстой болчхоод байна. Нямбаатар сайдыг урьж байна. 
Х.Нямбаатар: Байнгын хорооны дарга, эрхэм гишүүд ээ,
Монгол Улсын Засгийн газраас Төсвийн тогтвортой байдлын тухай хуульд өөрчлөлт оруулах тухай, Төсвийн зарим тусгай шаардлагын үйлчлэлийг түр түдгэлзүүлэх, мөрдөх хугацааг хойшлуулах тухай хуулийг хүчингүй болсонд тооцох тухай хуулийн төслүүдийг хоёр мянга хорин нэгэн оны зургаадугаар сарын хорин есний өдөр Улсын Их Хуралд өргөн мэдүүлсэн билээ. 
Монгол Улсын Засгийн газар хоёр мянга арван долоон оноос цахим ил тод, үр ашигтай төсвийн төлөвлөлтийг хэрэгжүүлснээр төсвийн сахилга батыг сайжруулж, төрийн үргүй зардлыг багасгаж, төсвийн зарлагын үр ашгийг дээшлүүлэхэд онцгой онцгой анхаарсны үр дүнд төсвийн алдагдлыг үе шаттай бууруулж, төсвийн тогтвортой байдлыг тууштай хангаж ирсэн. Хоёр мянга хорин онд дэлхий нийтийг хамарсан ковид-19 цар тахалтай холбогдуулж Улсын Их Хурал, Засгийн газраас цар тахлын үед иргэдийн эрүүл мэнд, орлогыг хамгаалах, бизнесийг дэмжих, эдийн засгийг сэргээх зорилгоор хоёр мянга хорин онд хоёр аравны долоон их наяд төгрөг буюу дотоодын нийт бүтээгдэхүүний долоо аравны гурван хувьтай тэнцэх хэмжээний арга хэмжээг авч хэрэгжүүлсэн бол хоёр мянга хорин нэгэн онд гурван их наяд төгрөг буюу дотоодын нийт бүтээгдэхүүний долоо аравны нэг хувьтай тэнцэх хэмжээний арга хэмжээг авч хэрэгжүүлсэн нь энэхүү цар тахлын үед Төсвийн тогтвортой байдлын тухай хуульд заасан төсвийн тусгай шаардлагыг биелүүлэхэд хүндрэл учруулж байна. 
Хоёр мянга хорин нэгэн оны зургаадугаар сарын байдлаар зорилтот хүн амын далан долоо аравны найман хувийг вакцин вакцинжуулалтын бүрэн тунд хамруулаад байгаа боловч өнөөдрийн нэн тэргүүнд тулгамдсан асуудал нь ард иргэдийн эрүүл мэнд, орлогыг хамгаалах явдал болоод байна. Тиймээс төсвийн тодотголыг эрүүл мэндийн салбарын нэн шаардлагатай зардлыг цаг алдалгүй санхүүжүүлэх замаар иргэдийн амь нас, эрүүл мэндийг хамгаалах болон айл өрхүүдийг орлогын ядууралд өртөхөөс сэргийлэх арга хэмжээг авч хэрэгжүүлэхэд чиглүүлж байна. Төсвийн тодотголын хүрээнд иргэдийн эрүүл мэндийг хамгаалах, эрүүл мэндийн салбарт нэн шаардлагатай нийт долоон зуун гучин тав аравны нэг тэрбум төгрөгийн санхүүжилтийг шийдвэрлэхэд хүүхдийн мөнгө болон нийгмийн халамжийн тэтгэврийг он дуустал санхүүжүүлэн олгоход зургаан зуун арван найм аравны есөн тэрбум төгрөг, Засгийн газрын нөөц санг жаран тэрбум төгрөг, аймгийн Засаг даргын нөөц санг хорин тэрбум төгрөгөөр тус тус нэмэгдүүлэхээр тооцлоо. 
Төрийн байгууллагуудын төсвийн хэмнэлтийн хүрээнд урсгал зардлыг зуун гучин хоёр аравны есөн тэрбум төгрөг, улсын төсвийн хөрөнгө оруулалтыг ерэн тэрбум төгрөг, гадаадын зээлийн ашиглалтыг жаран тэрбум төгрөг, нийт хоёр зуун наян хоёр аравны есөн тэрбум төгрөгийн зардал танах ба эдгээр хэмнэгдсэн зардлыг ковид 19-ийн цар тахлын эсрэг авах хариу арга хэмжээг санхүүжүүлэхэд зарцуулна. Дээрх бодлогын арга хэмжээний үр дүнд Монгол Улсын хоёр мянга хорин нэгэн оны нэгдсэн төсвийн нийт орлого арван гурван их наяд долоон зуун гучин нэг аравны долоон тэрбум төгрөг, нэгдсэн төсвийн нийт зарлага арван таван их наяд долоон зуун дөчин найм аравны гурван тэрбум төгрөг болж, төсвийн тэнцвэржүүлсэн алдагдал гурван их наяд зургаан зуун ерэн нэг аравны найман тэрбум төгрөг буюу дотоодын нийт бүтээгдэхүүний найм аравны найман хувьтай тэнцэхээр байна. 
Ковид-19 халдварт цар тахлын сөрөг нөлөөллийг бууруулахад чиглэсэн арга хэмжээг хэрэгжүүлэхэд цаг үеийн зайлшгүй шаардлагын улмаас төсвийн алдагдал нэмэгдэж байгаатай уялдуулан Төсвийн тогтвортой байдлын тухай хуулийн тусгай шаардлагын мөрдөх хугацааг хойшлуулахаар хуульд өөрчлөлт оруулах төслийг хамтад нь Улсын Их Хуралд өргөн мэдүүлээд байна. Хуулийн төсөлд дотоодын нийт бүтээгдэхүүнд эзлэх төсвийн алдагдлын хэмжээг хоёр мянга хорин нэгэн онд найм аравны наймаас, хоёр мянга хорин хоёр онд тав аравны нэг хувиас, хоёр мянга хорин гурван онд гурав аравны зургаан хувиас хоёр мянга хорин дөрвөн онд хоёр аравны найман хувиас, хоёр мянга хорин таван онд төсвийн хоёр мянга хорин таван оны төсвийн жилээс хоёр хувиас хэтрэхгүй эсвэл ашигтай байхаар, мөн дотоодын нийт бүтээгдэхүүнд эзлэх засгийн газрын өрийн хязгаарлалтыг хоёр мянга хорин хоёр онд далан хувиас, хоёр мянга хорин гурван онд жаран таван хувиас, хоёр мянга хорин дөрвөн оноос эхлэн жаран хувиас хэтрүүлэхгүй байх өөрчлөлтүүдийг тус тус тусгалаа. 
Эдийн засгийн бодит өсөлт хоёр мянга хорин нэгэн оны эцэст зургаа аравны тавд хүрэхээр хүлээгдэж байгаа нь Төсвийн тогтвортой байдлын тухай хуулийн аравдугаар зүйлийн арвын нэгийн зургаа дахь заалтад заасан төсвийн тусгай шаардлагын үйлчлэлийг түр түдгэлзүүлсэн шийдвэрийг хүчингүй болгох нөхцөлийг мөн мөрдүүлээд байна. Тиймээс төсвийн төсвийн тухай, Төсвийн зарим тусгай шаардлагын үйлчлэлийг түр түдгэлзүүлэх тухай хуулийн төслийг тухай хуулийг хүчингүй болсон болгон тус хуулийн үйлчлэх хугацаанд мөрдөгдсөн хязгаарлалтуудыг Төсвийн тогтвортой байдлын тухай хуульд тусган хуульд өөрчлөлт оруулахаар Төсвийн тогтвортой байдлын тухай хуульд өөрчлөлт оруулах тухай хуулийн төсөлд  тусгалаа. 
Байнгын хорооны дарга, эрхэм гишүүд ээ, 
Ковид-19 халдварт цар тахлын нөхцөл байдалтай уялдуулан Монгол Улсын Засгийн газраас боловсруулж, Улсын Их Хуралд өргөн мэдүүлсэн Төсвийн тогтвортой байдлын тухай хуульд өөрчлөлт оруулах тухай, Төсвийн зарим тусгай шаардлагын үйлчлэлийг түр түдгэлзүүлэх, мөрдөх хугацааг хойшлуулах тухай хуулийг хүчингүй болсонд тооцох тухай хуулийн төслүүдийг хэлэлцэн шийдвэрлэж өгөхийг хүсье. Анхаарал тавьсанд баярлалаа.
Ч.Хүрэлбаатар: Нямбаатар сайдад баярлалаа. Ажлын хэсгийг танилцуулсан. Ажлын хэсгийнхэн тэнд сууж байна. Хуулийн төслийн үзэл баримтлалтай холбогдуулан асуулт асуух гишүүд байвал нэрээ өгье, гишүүд нэрээ өгөөрэй. Тэмүүлэн гишүүн. Тэмүүлэн гишүүн асууя. 
Г.Тэмүүлэн: Тэгэхээр Төсвийн тогтвортой байдлын тухай хуульд одоо бас нэмэлт, өөрчлөлт оруулах энэ хуулийн төсөл орж ирж байна. Тэгээд яах вэ энэ дотоодын нийт бүтээгдэхүүнд эзлэх энэ төсвийнхөө алдагдлыг болоод энэ гадаад өр маань одоо хуулийнхаа шаардлагаас даваад энэ хуулиа өөрчлөх санал орж ирж байна л гэж харж байна. Тэгэхээр би бас нэг уг нь бол Улсын Их Хурал энэ хуулийг бас анх баталж байхдаа бол бас нэг зөв зарчим, зөв бодлогыг бол тогтоож, энэ шалгуур үзүүлэлт дүрмүүдийг бол одоо бас цаашид өөрчлүүлэхгүй байх үүднээс л бас хийсэн хууль гэж харж байгаа. Тэгэхээр Төсвийг тогтвортой байлгах, төсвийг сахилга баттай байлгах үүднээс хийгдсэн энэ хуулийн маань одоо үндсэн суурь зарчим бол алдагдах гээд байна гэдэг асуудлыг л би бас хөндөж ярих гээд байгаа юм. 
Яах вэ ковидын нөхцөл байдлыг бол ойлгож байна. Гэхдээ энэ нөхцөл байдал бол бараг бид нар энэнтэйгээ энэ тодорхойгүй байдал маань одоо бас үргэлжлээд бас бараг жил хагас боллоо. Бараг хоёр жил болох гэж байна. Сангийн яамнаас би нэг тодруулж асуух гэж байгаа нэг зүйл маань ер нь яг одоо Тогтвортой байдлынхаа хуулийг анх гаргаснаас хойш ер нь хэчнээн удаа Засгийн газраас энэ өөрчлөлт оруулах нэмэлт, өөрчлөлтийн төслийг өргөн бариад байна вэ? Энэ хэд дэх удаагийнх нь өөрчлөлт болж байна. 
Хоёр дахь асуудал нь яг одоогийн байдлаар ер нь Монгол Улсын энэ Засгийн газрын гадаад өр ер нь яг хэдэн тэрбум ам.доллар болоод байна вэ? Та хэд маань энэ жил, ирэх жил ер нь одоо хэд болно гэж төсөөлж харж байна? Монголбанкны юанийн своп хэлцлийн өрийг бас оролцуулаад яг хэд болж байна? Энэ дээр ер нь бид нар анхаарах асуудлууд юу байна. Төсвийн тэнцлийн алдагдал, төсвийн алдагдал маань ер нь одоо яг хэд болоод ирэх онд ер нь хэд болно гэсэн прогноз төсөөлөл байна. Төсвийн хүрээний мэдэгдэл удахгүй бас орж ирэх гэж байгаа. Тэгэхээр та хэд бол мэдээж тооцоо судалгаа гаргачихсан зүйл бол байгаа байх гэж харж байна. Энэ мэдээллүүдийг бас сонсъё.  Ер нь яг ямар үндэслэл, шаардлагын хүрээнд одоо…/минут дуусав/

Ч.Хүрэлбаатар: Хэн хариулах вэ, Наранцогт дарга уу, Сүх-Очир дарга уу? Ажлын хэсгийн дөрөвдүгээр микрофон. 
С.Наранцогт: Тэмүүлэн гишүүний асуултад хариулъя. Төсвийн тогтвортой байдлын тухай хуулийг бол арван долоон оноос хойш хоёр дахь удаагаа л яг цэвэр энэ ковидын нөхцөл байдалтай уялдуулж өөрчлөхөөр оруулж ирж байна. Өмнө нь бол нэлээн хэдэн удаа арван долоон оноос өмнө өөрчлөгдөж байсан. Тэрний бол яг тоог одоо яг тэд гэж хэлэх бололцоогүй байна. Танд одоо дэлгэрэнгүй мэдээллийг хүргүүлье.

Ч.Хүрэлбаатар: Чанга хариулмаар байна. Чих хатуурчихсан уу, их сул яриад байна уу, сонсогддоггүй.

С.Наранцогт: Төсвийн тогтвортой байдлын тухай хуулийг бол арван долоон оноос хойш яг цэвэр ковидын нөхцөл байдал үүссэн учраас хоёр дахь удаагаа өөрчлөхөөр өргөн барьж байна. Энэ өөрчлөлт бол зүгээр ковидын нөхцөл байдал үүссэн учраас нэг, нэг жилээр тоог нь өөрчлөхгүй, нэг жилээр үйлчлэлийг хойшлуулах байдлаар өргөн барьж байгаа. Өмнө нь одоо бас хэд хэдэн удаа Тогтвортой байдлын тухай хуулийг өөрчлөлт оруулж байсан юм байна лээ. Тэр тоог бол одоо яг хэлж, хэлэх боломжгүй байна. Дараагийн асуудал бол өрийн асуудал байгаа юм. Сүх-Очир энэ дээр тодруулаад.

Ч.Хүрэлбаатар: Ажлын хэсгийн нэгдүгээр микрофон. Өрийн удирдлагын хэлтсийн дарга Сүх-Очир хариулъя.

Б.Сүх-Очир: Сангийн яамны Өрийн удирдлагын хэлтсийн дарга Сүх-Очир. Тэмүүлэн гишүүний асуултад хариулъя. Монгол Улсын нийт гадаад өр бол хоёр мянга хорин оны байдлаар гучин хоёр аравны дөрөв нь тэрбум ам.доллар байгаа. Үүнээс бол яг Засгийн газарт хамаарах юм бол найм аравны зургаан тэрбум доллар байгаа. Энэ найм аравны зургаан тэрбум ам.долларын бол хоёр аравны есөн тэрбум доллар нь бол өмнө нь гаргасан бондуудтай холбоотой өр төлбөрүүд байдаг. Үлдэгдэл найм аравны, тав аравны долоон тэрбум төгрөг бол ерэн нэгэн оноос хойш авсан хоёр зуу орчим төслийн өр төлбөрүүд байгаа. Засгийн газар хоёр мянга арван долоон оноос хойш энэ ер нь өрийн удирдлага дээр аягүй чанга байр суурьтай явж ирсэн. 
Хоёр мянга арван бол арван есөн оны Улсын Их Хурлын тавин тавдугаар тогтоолоор батлагдсан Засгийн газрын өрийн удирдлагын стратегид, Засгийн газрын энэ гадаад өрийн дарамтыг яг яаж бууруулах талаар тодорхой заалтууд байдаг. Энэний хүрээнд өнгөрсөн жил бид нар гадаад өрийн зохицуулалтыг хийсэн. Номад төрийн бонд. Номад өрийн зохицуулалтаар. Энэ жил Century гээд өрийн зохицуулалтыг хийлээ. Та бас Ардын банкны свопын талаар тодруулж асууж байсан. Энэ бол яг цэвэр Монголбанкны баланс дээр байж байдаг зүйл байгаа юм. Монголбанкны баланс бол хоёр тэрбум доллартой байгаа. Ардын банкны своп нь. Энэ бол хорин гурван онд төлөгдөнө. Энэ дээр бол Монголбанк ажиллаж байгаа гэж ойлгож байгаа.
Ч.Хүрэлбаатар: Тэмүүлэлийн гишүүн тодруулах уу? Батжаргал гишүүн асуулт асууя.
Ж.Батжаргал: Төсвийн байнгын хорооны гишүүдийнхээ энэ өдрийн амар амгаланг айлтгая. Тэгэхээр Төсвийн тогтвортой байдлын тухай хуульд өөрчлөлт оруулах, хорин нэгэн оныхоо төсөвт тодотгол хийх асуудал яригдаад байгаа юм. Тэгээд үнэхээрийн байдал хүнд байгаа тэрийг бол ойлгож байгаа. Энүүнийг бид нэлээн сайн онцгой анхаарч, энэ хүнд цаг үеийг бас эрсдэл багатай даван туулах арга хэмжээ авах ёстой юм гэж ингэж хардаг. Мэдээж одоо байдал нэгэнт ийм байгаа учраас энэ Төсвийн тогтвортой байдлын тухай хуульд өөрчлөлт оруулах хуулийг үзэл баримтлалынх нь хувьд бол дэмжье гэж байна, дэмжье.

Хамгийн гол нь одоо энд өөрчлөгдсөн өөрчлөлтийг оны эцэс дээр дахиж өөрчлөх асуудал ярьж л боломгүй байгаа юм. Ингэж ойр ойрхон хөдөлгөөн үүсгэхээр нөхцөл байдлыг үүсгүүлээд байх юм бол бид нар энэ Тогтвортой байдлын хууль барьж ажиллах энэ тэр ямар ч шаардлага байхгүй. Тэгэхээр зэрэг хамгийн түрүүн одоо бидэнд онцгой анхаарах ёстой зүйл бол энэ экспортынхоо жоохон орлого орж ирдэг юмаа онцгой анхаарч, энэ бүс нутгаа ногоон байлгах, гадагшаа гарч байгаа бүтээгдэхүүнийгээ татруулахгүй байх энэ нэг алтан боломжтой буюу энэ гадагшаа гарч байгаа зүйлийн чинь үнэ ханш өндөр байгаа үе дээр нь зорилтот түвшиндээ хүргээд гаргачих юм бол бид энэ хүнд нөхцөлийг бас гайгүй давчих бололцоо байна. Энэ рүүгээ энэ Сангийн яам онцгой анхаарал хандуулж ажиллах ёстой гэсэн нэг ийм бодол чиглэлтэй байна гэж. 
Хоёр дахь зүйл нь энэ ер нь бид төсвийн том реформ хийх зайлшгүй шаардлагатай болчихжээ. Ингэхийн тулд энэ их хөрөнгө оруулалтуудыг ямархуу байдлаар бас тодорхой хэмжээнд хязгаарлалт явах уу, төр хувийн хэвшлийн түншлэлээр яаж энэ нэмүү өртөг шингэдэг хэсэг рүүгээ ахиу хөрөнгө оруулалт хийлгэх үү? Төсвийнхөө орлогын цар хүрээг яаж тэлэх вэ гэдэг юмаа нэлээн бодож, ганц нэг жилдээ бас тэвчиж болмоор зүйлийг тэвчиж хийх ёстой…/минут дуусав/

Ч.Хүрэлбаатар: Батжаргал гишүүний микрофоныг нэмж өгье.

Ж.Батжаргал: Тэвчиж болмоор зүйлээ тэвчээд, ирээдүйд бидэнд үр өгөөж өгөх юм руугаа жоохон юм хиймээр байх юм. Тэгээд юм ярихаар зэрэг аж ахуйн байгууллагууд руу улсын төсвөөс юм хийдэггүй, үйлдвэр үйлчилгээ рүү юм хийдэггүй гээд байх юм. Тэр рүүгээ хийдэг эрх зүйн зохицуулалтыг нь хийчихсэн тэр Хөгжлийн банкныхаа эх үүсвэрийг нэмэгдүүлмээр байгаад байгаа байхгүй юу. Би бол хорин хоёр оны төсвийг яг л ийм л байдлаар хармаар санагдаад байгаад байгаа юм. Ингэж байж яахгүй бол худлаа нэг баахан юм ярьцгаадаг. Тэгээд л цагаа болоод л төсвөө батлахаа зэрэг бас л нэг алдагдалтай ийм төсөв яагаад. Ирээдүйд үр өгөөжөө өгөх юмнууд нь яригдаад л хэдэн жилээр цаг хугацаа хойшлоод л. Үр өгөөж орж ирэх юмнууд нь удаашраад л ингээд л байж болох бололцоотой цаг хугацаагаа бид алдчихаад байгаа ийм улсууд. Энүүнийгээ тэр төсвийн бодлогын шинэчлэл юман дээрээ нэг зоримогхон хиймээр байна. Энэ дээр одоо би Байнгын хороон даргыгаа, энэ улс төрийн намын бүлгүүдийн удирдлагууд эд нартай ярьж, нэг зөв шийдэл юмнуудыг нь гаргаж хэдүүлээ нэг энэ улсын ирээдүйг…/минут дуусав/

Ч.Хүрэлбаатар: Хэн, Сангийн яам хариулах уу? Дөрвөн номер Төрийн нарийн бичгийн дарга.
С.Наранцогт: Мэдээж Сангийн яамны хувьд бол Төсвийн тогтвортой байдлын тухай хуулийн өөрчлөлтийг олон оруулах нь буруу гэдэг таны саналтай санал нэг байгаа. Зөвхөн энэ хоёр саяын миний хэлдгээр арван долоон оноос хойш бол зөвхөн ковидын урьдаас тооцоолох боломжгүй нөхцөл байдал үүссэн учраас хоёр дахь удаагаа энэ тоог өөрчлөхгүйгээр нэг жилээр хойшлуулах энэ өөрчлөлтийг оруулж ирж байгаа. Энэ бодлого бол бид нар хэвээрээ явуулна. Энд ковидын нөхцөл байдлын эрсдэл бол нэмэгдэхгүй тохиолдолд бол энэ Тогтвортой байдлын тухай хуулийг өөрчлөхгүй ийм бодлого барьж байна. 
Энэ ирээдүйн хөрөнгө оруулалтын хувьд бол ер нь төсвийн алдагдал маань ингээд нэлээн хэдэн жил явчхаж байгаа. Сая арван долоон оноос арван есөн он хүртэл Монгол Улсын өрийн хэмжээ нэлээн багасаж, төсвийн алдагдал мөн тэр хэмжээгээр буурч ирсэн. Одоогийн энэ ковидын хоёр жил дараалан үүссэн нөхцөл байдлаас бол буцаад одоо бас төсвийн алдагдал нэлээдгүй хэмжээгээр нэмэгдсэн. Энэ нь бол цаашдаа энд урт хугацааны ирээдүйн хөрөнгө оруулалт хийх төсвийн бололцоог бол хязгаарлаж өгч байгаа юм. Тийм учраас бол Засгийн газар бол энэ тавин одоо ирээдүйн хөрөнгө оруулалтын шинжтэй, эдийн засгийн үр өгөөжтэй, нийгмийн ач холбогдолтой төслийг одоо төр, хувийн хэвшил, бусад төслийн санхүүжилтийн механизмаар явах ёстой гээд нээлттэй зарласан байгаа. Энэ чиглэл дээр одоо зөв санхүүжилтийн схем бодож төсвөөс гадуур явуулах нь бол зүйтэй гэж үзэж байгаа. Төсвийн одоо боломж бол яг цэвэр хөрөнгө оруулалт дээр ний нуугүй хэлэхэд ойрын хугацаанд бол хязгаарлагдмал болж ирж байна.
Ч.Хүрэлбаатар: Баярлалаа. Ингээд асуулт асууж, өөр асуулттай хүн байна уу? Байхгүй байна. Одоо үг хэлэх гишүүдийн нэрсийг авъя. Асуулт асууж хариулт авч дууслаа. Одоо үг хэлэх гишүүд байвал үг хэлье. Нэрсээ өгнө үү. Үг хэлэх гишүүд Тэмүүлэн гишүүн байна. Тэмүүлэн гишүүн хэлье.
Г.Тэмүүлэн: Нөхцөл байдлыг ойлгож байна. Ковидын нөхцөл байдал. Гэхдээ яах вэ энэ нэг тодорхойгүй ковидын яг онцгой нөхцөл байдал маань угаасаа л одоо бид нар тодорхой болчхоод байгаа шүү дээ. Бид нар энэ нөхцөл байдалтай одоо эвлэрээд бараг жил хагас болчихлоо. Одоо цаашдаа хоёр, гурван жил ч болно. Тэгэхээр бид нарын ерөөсөө энэ ковидын эсрэг, ковидыг урьдчилан одоо залах удирдах энэ бодлого маань бол би өөрөө их тодорхой байх ёстой гэж бодоод байгаа юм. 
Тэгэхээр би байн байн одоо юу гэдэг юм Төсвийн тогтвортой байдлын хуулийг одоо Засгийн газраас ингэж оруулж ирдэг энэ бол буруу. Монгол Улсын одоо энэ түүхэнд Улсын Их Хурлын түүхэнд энэ Тогтвортой байдлын хуулийг өөрчилсөн, арван хоёр дахь удаа, арван хоёр удаа өөрчилсөн юм байна. Одоо энэ арван гурав дахь нь болж байгаа байх. Тэгэхээр бид нар энэ Тогтвортой байдлын хууль маань бол өөрөө бараг тогтворгүй байдлын хууль шахуу л ийм л хэмжээнд очих гээд байна шүү дээ. Тэгэхээр Улсын Их Хурлаас энэ хууль батлах, гаргах шаардлага бол бараг л байхгүй болчхоод байгаа юм. Тэгээд Сангийн яам төсөөлж оруулж ирдэг, тооцоолж оруулж ирдэг. Төсөөлөл нь одоо таамаглал нь байнга бодит байдлаасаа зөрдөг ч гэдэг юм уу. 
Тэгэхээр би зүгээр энэ ковидын нөхцөл байдлыг бол ашиглаад бид нар, ер нь энэ асуудал болгоныг бид нар боломж болгож ашиглах нь зөв байх гэж хараад байгаа юм. Тэгэхээр энэ дээр ер нь бүгдээрээ Засгийн газар ч тэр, Улсын Их Хурал ч тэр бүгдээрээ нэг тийшээ хараад ерөөсөө энэ дээр бол зөв гарц шийдэл рүүгээ оръё. Тогтвортой байдлынхаа хуулийг өөрчилдөг энэ нөхцөл байдал бол буруу. Бид нарын ажлын хандлага өөрөө их буруу байна гэж би хараад байгаа юм. Тэгэхээр одоо бол ерөөсөө болж өгвөл бүх одоо хөрөнгө оруулалт зардлуудаа танаад, эрүүл мэндийнхээ салбараасаа бусад салбарууд дээр бол бүх хөрөнгө оруулалтыг бараг ноль түвшинд аваачаад, эргээд энэ төсвийнхөө хатуу энэ сахилга бат, хариуцлагагүй байдлаа бол таслан зогсоох нь зөв гэж бодоод байгаа юм. 
Ковидын онцгой нөхцөлд харин бид нар онцгой тэр нөхцөл, арга хэмжээг бол авах ёстой. Энэ бол хатуу чанга, сахилга бат төсвийн. Тэгэхээр энэ дээр ч гэсэн Сангийн яам ч гэсэн, Засгийн газар ч гэсэн, Улсын Их Хурал бүгдээрээ нэг тийшээ бол би харах ёстой гэж хараад байгаа юм. Тэгэхгүйгээр хүсээгүй үнэнтэйгээ бид нар нүүр тулахгүйгээр ингээд яваад байх юм бол хорин дөрвөн бол магадгүй нөхцөл байдал яахыг бид нар мэдэхгүй шүү дээ. Өнөөдөр Төсвийн тогтвортой байдлын зөвлөл ч гэсэн өнөөдөр би ажлаа хийх ёстой гэж хараад байгаа юм. Энэ хуулийн хэрэгжилтийг хангуулах үүрэг нь Төсвийн тогтвортой байдлын зөвлөл дээр, Сангийн яаман дээр, Төсвийн байнгын хороон дээр би байгаа гэж хараад байгаа юм. Бид нар энэ ажлаа бол хийх ёстой. 
Энэ төсвийн шалгуур үзүүлэлт, дүрмүүдийг улам өөрчлүүлэхгүй байх тал дээр харин илүү хатуу байх, тэрэнд чиглэсэн төсвийн тэр зөв бодлогыг бид нар бол гаргаж ирэх ёстой гэж хараад байгаа юм. Улс төрийн тэр эр зоригийг гаргах ёстой. Сангийн яам ч гаргах ёстой, Улсын Их Хурал ч би гаргах ёстой гэж хараад байгаа юм.  Анхнаасаа Улсын Их Хурал бол энэ зөв зарчмыг, зөв бодлогыг бол тогтоогоод энэ хуулийг гаргасан. Одоо бид нар энэ онцгой нөхцөлд харин энэ хуулиа хэрэгжилтийг нь хангуулахын төлөө бол хамгаалж ажиллах ёстой л гэсэн би хувь хүний хатуу итгэл үнэмшил, байр суурь бол байна. Дэлхийн эдийн засаг, нөхцөл байдал ч гэсэн тийшээгээ байна. Бусад улс орнууд ч гэсэн энд чиглэсэн бодлогыг авч явж байна. Тэгэхээр бид нар магадгүй ирээдүйн тэр илүү том эрсдэлээс илүү сэргийлэхийн тулд…/минут дуусав/

Ч.Хүрэлбаатар: Минут авах уу, үгүй юу нэмж? Тэмүүлэн гишүүний микрофон нэг минут нэмж өгье.
Г.Тэмүүлэн: Тэгэхээр яах вэ зүгээр нөхцөл байдал одоо бид нар яах вэ өнөө маргаашийнхаа энэ улс төрийг бодоод ч гэдэг юм уу, тойрог дагасан энэ хөрөнгө оруулалт, зардал мөнгөө бодоод ч гэдэг юм уу, Засгийн газар өөрсдийгөө аргацаасан энэ бодлогоороо ингээд яваад байвал яваад л байх байх. Гэхдээ хорин дөрвөн онд, хорин таван онд энэ төсвийн алдагдал чинь хаашаагаа очих юм бэ? Улсын өр зээл чинь хаашаагаа очих юм бэ, ний нуугүй бид нар Төсвийн байнгын хороон дээр Төсвийн байнгын хорооны гишүүд энэ асуудлаа бол ярих ёстой. Сангийн яамтай бид нар ний нуугүй нь бодлогоо гаргая. Хүсээгүй тэр бүсээ чангалах тэр бодлогоо бид нар гаргаад зориглоод бол хийгээд явах нь бол зөв байх гэж бол бодоод байгаа юм. 
Яг өнөөдрийнхөө бодит байдал дээр бол бид нар нэг үнэлэлт дүгнэлт өгөөд, ингээд нэг улс төрийн зориг гаргаад явах нь бол зөв гэж хараад байгаа шүү. Сангийн яам ч гэсэн энэ бодлого дээр бол би хатуу байх ёстой гэж харж байгаа юм. Энэ хуулийг хэрэгжүүлэх үүрэг нь бол бид нар дээр бүгд дээр нь байгаа, хариуцлага ч бид нар дээр дараа нь үүрэгдэнэ. Тэгэхээр энэ дээр бол би ийм л одоо байр суурьтай байна.
Ч.Хүрэлбаатар: Тэмүүлэн гишүүн үг хэллээ. Өөр үг хэлэх гишүүд байгаа билүү, байхгүй. Сангийн яам бас сайн анхаарна биз дээ. Тэмүүлэн гишүүний хэлж байгаа энэ тоонуудыг нээх болж өгвөл солиод байя гэдэг, өөрчлөөд байдаг байхгүй байх. Нэг тогтсон тоон дээрээ ер нь хатуу явдаг ийм зарчим руу л орох нь ер нь зөв шүү гэдгийг би энд онцолж хэлье. Яг одоо санал хураалт явуулъя. Төсвийн тогтвортой байдлын тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг үзэл баримтлалын хүрээнд дэмжье гэсэн саналаар санал хураалт явуулна. Ийм санал хураалт явуулахын өмнө эхлээд туршилтын санал хураалт явуулъя. Туршилт, яагаад туршилтыг явуулж байна гэвэл гишүүд их олон Байнгын хорооны хуралдаанд зэрэг оролцож байна. Тэгэхээр гишүүдийн ирц ямар байгааг туршилтын санал хураалт хийж үзье. Туршилтын санал хураалт. Дээр нь Хууль зүйн байнгын хороо бас хаалттай. 

Гишүүд ирц хангалттай байна. Санал хураалт явуулъя. Төсвийн тогтвортой байдлын тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг үзэл баримтлалын хүрээнд дэмжье гэсэн саналаар санал хураалт явуулъя. Гишүүд анхааралтай саналаа өгцгөөе. Гишүүд саналаа өгөөрэй. Одоо бол жинхэнэ санал хураалт шүү. Булгантуяа гишүүн дэмжиж санал өгсөн. Яг юм нь болохгүй байна. Хуралдаанд арван гурван гишүүн оролцсоноос долоон гишүүн, дээр нь Булгантуяа гишүүн гэж байна. Арван дөрвөн гишүүн оролцсоноос найман гишүүн дэмжсэн санал өгч хуулийн төслийг өргөн мэдүүлсэн үзэл баримтлалынх нь хүрээнд дэмжье гэсэн санал дэмжигдлээ. Хуулийн төслийг хэлэлцсэн талаар Байнгын хорооноос гаргах санал, дүгнэлтийг нэгдсэн хуралдаанд Улсын Их Хурлын гишүүн Тэмүүлэн гишүүн танилцуулах уу? За баярлалаа, Тэмүүлэн гишүүн танилцуулъя. Төсвийн тогтвортой байдлын тухай хуульд өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийг хэлэлцэж дууслаа. Дараагийн асуудалдаа оръё. 
Хоёр.Монгол улсын нэгдсэн төсвийн 2021 оны төсвийн хүрээний мэдэгдэл, 2022-2023 оны төсвийн төсөөллийн тухай хуульд өөрчлөлт оруулах тухай хуулийн төслийг хэлэлцэж эхэлье. 
Хууль санаачлагчийн илтгэлийг хэн, Нямбаатар сайдыг дуудна даа. Нямбаатар сайд танилцуулна. Нямбаатар сайд нөгөө хаалттай хуралдаанд орчихсон болохгүй байх. Өөр Нямдорж сайд байвал Нямдорж сайдыг дууддаг юм уу? Сангийн яамныхан ярь даа. Дэгээрээ зайлшгүй сайд танилцуулах ёстой. Түүнээс биш Мөнгөнчимэг сайдаар уншуулчихвал болохоор байна. Мөнгөнчимэг сайд байна. Гэхдээ дэг нь сайд гэсэн учраас, дараа нь дэг зөрчлөө гээд байж магадгүй. Хууль санаачлагчийн илтгэлийг Уул уурхайн сайд Ёндон танилцуулж байна, танилцуулна. Ёндон сайдыг микрофонд урья. Ажлын хэсгийн зургаадугаар микрофон.
Г.Ёндон: Байнгын хорооны дарга, эрхэм гишүүд ээ, 
Монгол Улсын Засгийн газраас Монгол Улсын нэгдсэн төсвийн хоёр мянга хорин нэгэн оны төсвийн хүрээний мэдэгдэл, хоёр мянга хорин хоёроос хоёр мянга хорин гурван оны төсвийн төсөөллийн тухай хуульд өөрчлөлт оруулах тухай хуулийн төслийг хоёр мянга хорин нэгэн оны зургаадугаар сарын хорин есний өдөр Улсын Их Хуралд өргөн мэдүүлсэн билээ. Дэлхий даяар эрчимтэй тархаад байгаа коронавируст халдвар, ковид-19 цар тахал нь Монгол Улс төдийгүй дэлхийн бусад улсуудын нийгэм, эдийн засагт урьдчилан таамаглаагүй сөрөг нөлөөллийг үзүүлсээр байна. Уг нөхцөл байдлын улмаас Монгол Улсын хоёр мянга хорин нэгэн оны төсвийн хүрээний мэдэгдэл боловсруулах үед тооцсон эрдэс баялгийн бүтээгдэхүүний үнэ хэмжээ, төсвийн хүрээний мэдэгдэлд тусгагдсан макро эдийн засгийн үндсэн үзүүлэлтүүд, ялангуяа дотоодын нийт бүтээгдэхүүний хэмжээ буурахаар байгаа нь дунд хугацааны төсвийн хүрээний мэдэгдэлд тусгагдсан төсвийн үндсэн үзүүлэлтүүдийн хэмжээг өөрчлөх зайлшгүй шаардлагыг бий болгож байна.  
Түүнчлэн зорилтот хүн амын далан долоо аравны найман хувийг вакцинжуулалтын бүрэн тунд хамруулаад байгаа боловч өнөөдрийн нэн тэргүүнд тулгамдсан асуудал нь ард иргэдийн эрүүл мэнд, орлогыг хамгаалах явдал болоод байна. Тиймээс төсвийн тодотголыг эрүүл мэндийн салбарын нэн шаардлагатай зардлыг цаг алдалгүй санхүүжүүлэх замаар иргэдийн амь нас, эрүүл мэндийг хамгаалах болон айл өрхүүдийг орлогын ядууралд өртөхөөс сэргийлэх арга хэмжээг авч хэрэгжүүлэхэд чиглүүлж байна. Дээрх бодлогын арга хэмжээний үр дүнд Монгол Улсын хоёр мянга хорин нэгэн оны эдийн засгийн өсөлт зургаа аравны таван хувь, хэрэглээний үнийн өсөлтийн түвшин долоо аравны хоёр хувь, нэгдсэн төсвийн тэнцвэржүүлсэн орлого арван хоёр их наяд тавин зургаа аравны дөрвөн тэрбум төгрөг, нэгдсэн төсвийн нийт орлого арван таван их наяд долоон зуун дөчин найм аравны гурван тэрбум төгрөг, нэгдсэн төсвийн нийт зарлагын өсөлтийн хэмжээ нэг их наяд найман зуун дөчин дөрвөн тэрбум төгрөг, төсвийн тэнцвэр тэнцвэржүүлсэн алдагдал гурван их наяд зургаан зуун ерэн нэг аравны найман тэрбум төгрөг буюу дотоодын нийт бүтээгдэхүүний найм аравны найман хувь, Засгийн газрын өрийн нийт хэмжээ хорин таван их наяд найман зуун арван найм аравны дөрвөн тэрбум төгрөг, Нийгмийн халамжийн тухай хуульд заасны дагуу төсвөөс санхүүжүүлэх зардлын нийт хэмжээ хоёр их наяд есөн зуун ерэн дөрөв аравны долоон тэрбум төгрөг болж өөрчлөгдөхөөр байна. 
Байнгын хорооны дарга, эрхэм гишүүд ээ, 
Ковид-19 халдварт цар тахлын нөхцөл байдалтай уялдуулан Монгол Улсын Засгийн газраас боловсруулж, Улсын Их Хуралд өргөн мэдүүлсэн Монгол Улсын нэгдсэн төсвийн хоёр мянга хорин нэгэн оны төсвийн хүрээний мэдэгдэл, хоёр мянга хорин хоёроос хорин гурван оны төсвийн төсөөллийн тухай хуульд өөрчлөлт оруулах тухай хуулийн төслийг хэлэлцэн шийдвэрлэж өгөхийг хүсье. Анхаарал тавьсанд баярлалаа.
Ч.Хүрэлбаатар: Ёндон сайдад баярлалаа. Хуулийн төсөлтэй холбогдуулан асуух асуулттай гишүүд нэрсээ өгье. Асуулт алга. Хуулийн төслийн үзэл баримтлалтай холбогдуулан үг хэлэх гишүүн байна уу? Амартүвшин гишүүн үг хэлье. Амартүвшин гишүүнийг урья. Булгантуяа гишүүн.
Г.Амартүвшин: Баярлалаа. Мэдээж хэрэг одоо нөхцөл байдлыг ойлгож байгаа. Одоо эдийн засгийн өсөлт болон одоо зардал, төсвийн зардал нэмэгдэж байна. Гэхдээ одоо бид нар яах вэ өнөөдөр энэ орж ирж байгаа төсвийн мэдэгдлийг одоо өөрчлөөд хүрээний мэдэгдлийг өөрчлөөд явах нь одоо гарцаагүй л байна л даа. Гэхдээ яг яаж бид нар энэ эдийн засгаа буцаад одоо хөл дээр нь босгоод аж ахуйн нэгж, бизнес, иргэдээ орлоготой байлгаад, тэгээд энэ нэмэгдээд байгаа өрийн хэмжээгээ яаж барих вэ, яаж тэрийгээ ирээдүйд одоо зохицуулах уу гэдгээ ерөөсөө бид нарт нэг тийм нийтлэг ойлголт байхгүй л байгаад байна л даа. Одоо гол манай эдийн засгийг үүрч явж байгаа уул уурхайн салбарын экспортын чиглэлийн бараа таваарын урсгалыг боомт дээр ерөөсөө ингээд л гацчихсан. Нөгөө урсгал нь наашаа ч байхгүй, цаашаа ч байхгүй иймэрхүү байдалтай байгаад энэ дээр одоо Засгийн газар, Сангийн яам ямар бодлого, ямар одоо чиглэл баримталж, ойрын хугацаанд яаж эергээр өөрчлөгдөх вэ гэдэг бид нар нэг ойлголт авмаар байдаг. 
Гэтэл ийм ойлголт байдаггүй. Одоо энэ мэдэгдлийг чинь бид нар тэгээд л ингээд л батлаад л явна л даа. Гэхдээ энэ бол зүгээр бид нар нэг бичиг цаасны асуудлыг л яриад байдаг. Гэтэл цаана чинь ингээд бизнесүүд ч хэцүү болж байна. Иргэд нь ч гэсэн нэлээн бухимдалтай байгаад байдаг. Энэ эдийн засгаа л өсгөж байгаад л бид нар энэ асуудлаас гарна. Ковидыг бол өнөө маргаашдаа бид нар дийлэхгүй, давж гарч чадахгүй байна. Нэгэнт л одоо энэ ковидтой амьдарна гэсэн тийм ойлголт ерөнхийдөө нийцэж байна шүү дээ. Гэхлээр энэ дээр бол чуулган дээр ч гэсэн би энэ талаар бол үг хэлнэ гэж бодож байгаа. Баярлалаа.
Ч.Хүрэлбаатар: Амартүвшин гишүүнд баярлалаа. Булгантуяа гишүүний микрофон өгье. 
Х.Булгантуяа: Би бас Амартүвшин гишүүнтэй бас санал нэг байгаа юм. Ер нь яах вэ, өнөөдөр хүнд байгаа гэдгийг бол нийгэм ч гэсэн тэр, иргэд ч гэсэн тэр ойлгож байна. Одоо дэлхий даяар л гарчихсан байгаа энэ өвчинтэй улс орон даяараа л хамтдаа тэмцэж байж гарах юм байна гээд. Тэгэхдээ хонгилын үзүүрт гэрэл бид нарт яг хэрэгтэй байгаад байгаа байхгүй юу. Энэний ард гарчихвал бизнес эрхлэгч, жижиг дунд бизнес эрхлэгч та бүхнийг ингэж дэмжинэ. Энэний ард гарчихвал бүгдээрээ нэг ийм юманд хүрнэ гэдэг тэр гэрэл харагдахгүй. Өнөө маргаашдаа төр засаг нь ч гэсэн тэр  тодорхойгүй. Тэгээд л нэг өнөөдөр нэг халамж тараасан байдлаар л энэний ард гарахын юм шиг нэг ийм ойлголт л төсвөөс бас харагдаад байна л даа. 
Тэгээд энэ хүмүүсийн одоо хамгийн их ярьж байгаа зүйл бол бизнесүүд бол ковидтойгоо хамтдаа бизнесээ хийгээд явахаас өөр аргагүй гэдгийг бол ойлгож байх шиг байна. Халамжийн бодлого чинь ингэж их хавтгайраад яваад байж болж байгаа юм уу, үгүй юм уу гэдгийг өөрийн эрхгүй бас ярьж байна. Тэгээд энэ дээр одоо хорин хоёр оноос одоо бас төсвийн орлого бас тийм байж чадах юм уу, үгүй юм уу. Үүн дээрээ ер нь тэгээд энэ Нийгмийн даатгалын багц хууль нь хэзээ бас орж ирэх юм. Одоо ялангуяа энэ цаг үед магадгүй хорин хоёр оны төсвийг барьж орж ирэхдээ одоо Засгийн газар яг бизнес эрхлэлтийг дэмжих дээр бид нэг ийм томоохон дорвитойхон шиг бодлого барина, ийм томоохон төсөл хөтөлбөрүүдийг эхлүүлнэ гэдгийг давхар авч орж ирээрэй гэдэг бас ийм саналыг хэлэх гэсэн юм.
Ч.Хүрэлбаатар: Булгантуяа гишүүн үг хэллээ. Би нэг товчхон үг хэлчихье. Энэ төсвийн одоо тусгай шаардлага нь, төсвийн алдагдал нь дотоодын нийт бүтээгдэхүүний гурваас дээш хувиар нэмэгдэж байгаа учраас төсвийн тодотгол дагаж орж ирж байгаа төсвийн тодотгол. Тэгээд та бүгд анзаарч байгаа бол энэ бид нар таван сарын арван гурванд байх. Төсвийн хүрээний мэдэгдлийг батлахдаа төсвийн алдагдлыг дотоодын нийт бүтээгдэхүүний тав аравны нэг гэсэн. Тэгэхээр энийгээ одоо энэ нь гурваас, гурван хувиас дээшээ буюу найм аравны найман хувийн алдагдалтай болгож гарч ирж байгаа учраас төсвийн хүрээний мэдэгдэл, ирэх жилүүдийнхээ төсвийн төсөөллийг бас өөрчлөх ийм шаардлага гарч орж ирж байгаа юм байна. Тэгээд Төсвийн тогтвортой байдлынхаа тухай хуульдаа өөрчлөлт оруулаад тэр баригддаг шаардлагуудыг үйлчлэх хугацааг нэг жилээр хойшлуулж байгаа ийм л зүйл орж ирж байгаа юм байна. 
Тэгэхээр энэ бол хууль. Үүнийгээ өөрчилсний дараагаар та бүгд маань эдийн засгаа сэргээх чиглэлээр онцгой анхаарч ажиллаарай. Хамгийн гол нь энэ коронавирусийн учрыг нь олчих юм бол эдийн засаг бол өөрөө сэргэнэ шүү дээ. Хөл хөдөлгөөн хязгаар нэмэгдэнэ. Түүнийгээ дагаад эдийн засгийн идэвхжилт явагдана. Тэгэхээр энэ коронатай амьдраад, энэ коронатай үед эдийн засгийн идэвхжилийг яаж хангах вэ гэдэг дээрээ сайн бодлогоо гаргаж ажилламаар юм байна лээ шүү гэдгийг хэлье. 
Одоо санал хураалт явуулъя. Монгол Улсын нэгдсэн төсвийн 2021 оны төсвийн хүрээний мэдэгдэл, 2022-2023 оны төсвийн төсөөллийн тухай хуульд өөрчлөлт оруулах тухай хуулийн төслийг үзэл баримтлалын хүрээнд дэмжье гэсэн саналаар санал хураалт явуулъя. Эхлээд туршилтын санал хураалтыг явуулъя. Туршилтын санал хураалт. Болж байна. Булгантуяа гишүүний байна уу, орчихсон байна. Санал хураалт явуулъя. Сая уншиж танилцуулсан. Монгол Улсын нэгдсэн төсвийн 2021 оны төсвийн хүрээний мэдэгдэл, 2022-2023 оны төсвийн төсөөллийн тухай хуульд өөрчлөлт оруулах тухай хуулийн төслийг үзэл баримтлалын хүрээнд дэмжье гэсэн саналаар санал хураалтыг явуулъя. Санал хураалт гишүүд анхааралтай байна уу. Хуралдаанд арван зургаан гишүүн оролцсоноос арван гишүүн дэмжиж жаран хоёр аравны таван хувиар дэмжигдэж байна. Хуулийн төслийг хэлэлцсэн талаар Байнгын хорооноос гаргах санал, дүгнэлтийг нэгдсэн хуралдаанд Улсын Их Хурлын гишүүн Тэмүүлэн хоёуланг нь хийчих үү өнөөдөр. Баярлалаа. Тэмүүлэн гишүүн танилцуулна. Монгол Улсын нэгдсэн төсвийн 2021 оны төсвийн хүрээний мэдэгдэл, 2022-2023 оны төсвийн төсөөллийн тухай хуульд өөрчлөлт оруулах тухай хуулийн төслийг хэлэлцэж дууслаа. 
Байнгын хорооны хуралдаанаар хэлэлцэх бүх асуудлыг хэлэлцсэн тул өнөөдрийн Байнгын хорооны хуралдаан дуусаж байна. Байнгын хорооны хуралд идэвхтэй оролцсон Улсын Их Хурлын гишүүддээ талархал илэрхийлье. Мөн ажлын хэсгийнхэн Сангийн яамныханд талархал бас илэрхийлье. Баярлалаа. 
Дууны бичлэгээс буулгасан: 

ХУРАЛДААНЫ ТЭМДЭГЛЭЛ 

ХӨТЛӨХ АЛБАНЫ ШИНЖЭЭЧ

                 Д.УЯНГА

